ԱՄՓՈՓԱԹԵՐԹ
««ԶԲԱՂՎԱԾՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ՉԸՆԴՈՒՆՎԱԾ ԱՌԱՋԱՐԿՈՒԹՅՈՒՆՆԵՐԻ 

	1.  ՀՀ տարածքային կառավարման և ենթակառուցվածքների նախարարություն
	11.07.2025 թ.

	
	N ԴԽ/15.4/23737-2025

	   «Զբաղվածության մասին» ՀՀ օրենքում փոփոխություններ և լրացում կատարելու մասին» օրենքի նախագծի 20-րդ հոդվածի 20-րդ մասի 1-ին ենթակետը սահմանում է, որ զբաղվածության պետական կարգավորման ոլորտում գործատուներն իրավունք ունեն աշխատուժի ազատ ընտրության։ Այս համատեքստում եթե դիտարկում ենք նաև համայնքային ոչ առևտրային կազմակերպություններին որպես գործատու, ապա առաջարկում ենք  վերոնշյալ ենթակետում «աշխատուժի ազատ ընտրություն» բառերից հետո լրացնել (բացառությամբ՝ համայնքային ոչ առևտրային կազմակերպությունների տնօրենների) բառերը։
   Վերոնշյալ առաջարկը պայմանավորված է այն հանգամանքով, որ համայնքային ոչ առևտրային կազմակերպությունների տնօրենների ընտրությունը իրականացվում է մրցութային կարգով և կարգավորվում է ՀՀ տարածքային կառավարման և ենթակառուցվածքների նախարարի 2020 թվականի մարտի 26-ին 02-ն հրամանով։
	Մրցութային ընտրության դեպքում ևս կատարվում է աշխատուժի ազատ ընտրություն։

	2. ՀՀ կրթության, գիտության, մշակույթի և սպորտի նախարարություն
	16.07.2025 թ.

	
	N 01/18.2/22638-2025

	Նախագծով առաջարկվում է «Զբաղվածության մասին» ՀՀ օրենքի 20-րդ հոդվածի 2-րդ մասը շարադրել նոր խմբագրությամբ, որով նախատեսվում է սահմանել միայն հաշմանդամություն ունեցող անձանց աշխատանքի տեղավորման նորմատիվ՝ քվոտա, սակայն գործող օրենքի 20-րդ հոդվածի 2-րդ մասով կարգավորում է նախատեսված և հաշմանդամություն ունեցող և տարիքային կենսաթոշակի իրավունք տվող՝ տարիքը չլրացած անձի աշխատանքի տեղավորման համար: Վերոգրյալով պայմանավորված հայտնում ենք, որ սույն կարգավորման շրջանակից դուրս կմնա տարիքային կենսաթոշակի իրավունք տվող՝ տարիքը չլրացած անձի աշխատանքի տեղավորման հարցը:
	Տարիքային կենսաթոշակի անցնելու հանգամանքը հիմք չէ գործատուի կողմից աշխատանքային պայմանագիրը լուծելու համար՝ հիմք ընդունելով 03.05.2023 թ. ՀՕ-160-Ն օրենքով ՀՀ աշխատանքային օրենսգրքում կատարված փոփոխությունը։ Հանելով «տարիքային կենսաթոշակի իրավունք տվող՝ տարիքը չլրացած անձ» ձևակերպումը, ավելի լայն հնարավորություն է ստեղծվում հաշմանդամություն ունեցող անձանց աշխատանքի տեղավորման համար՝ անկախ նրանց տարիքային կենսաթոշակի տարիքում գտնվելու հանգամանքից։

	3. ՀՀ արդարադատության նախարարություն
	16.07.2025 թ.

	
	N /27.1/31561-2025

	Նախագծի 1-ին հոդվածով նոր խմբագրությամբ շարադրվող «Զբաղվածության մասին» ՀՀ օրենքի 20-րդ հոդվածի 11-րդ մասի համաձայն՝ Լիազորված մարմինը Հայաստանի Հանրապետության կառավարության սահմանած կարգով տեղեկատվություն է հրապարակում  սույն հոդվածի 3-րդ և 4-րդ մասերում նշված կազմակերպությունների աշխատողների միջին տարեկան քանակի, կազմակերպությունների համար հաշվարկված քվոտայի պահանջի կատարումն ապահովող՝ հաշմանդամություն ունեցող աշխատողների քանակի, հաշմանդամություն ունեցող աշխատողների կողմից մինչև տվյալ հարկային տարվա ավարտը լրացման ենթակա մարդ-օրերի թվի, ինչպես նաև տվյալ ամսում կազմակերպությունում աշխատող հաշմանդամություն ունեցող անձանց թվի վերաբերյալ:
Առաջարկում ենք հստակեցնել, թե ինչ ընթացակարգով է նախատեսվում հրապարակել  կազմակերպությունների աշխատողների միջին տարեկան քանակի, կազմակերպությունների համար հաշվարկված քվոտայի պահանջի կատարումն ապահովող՝ հաշմանդամություն ունեցող աշխատողների քանակի, հաշմանդամություն ունեցող աշխատողների կողմից մինչև տվյալ հարկային տարվա ավարտը լրացման ենթակա մարդ-օրերի թվի, ինչպես նաև տվյալ ամսում կազմակերպությունում աշխատող հաշմանդամություն ունեցող անձանց թվի վերաբերյալ տեղեկատվությունը:
	Տեղեկատվության հրապարակման ընթացակարգը կսահմանվի ՀՀ կառավարության որոշմամբ։

	4. ՀՀ էկոնոմիկայի նախարարություն
	17.07.2025 թ.

	
	N 01/15685-2025

	1․ Նախագծի հիմնավորմամբ, որպես հիմնական փաստարկ մեջբերված է ՀՀ կողմից վավերացված «Հաշմանդամություն ունեցող անձանց իրավունքների մասին» ՄԱԿ-ի կոնվենցիան, որի համաձայն՝ պետք է ապահովվել հաշմանդամություն ունեցող անձանց՝ մարդու իրավունքների և հիմնարար ազատությունների լիարժեք և հավասար իրացումը։ Բացի այդ, Կոնվենցիայի համաձայն՝ մասնակից պետությունները անհրաժեշտ քայլեր պետք է ձեռնարկեն, որպեսզի հաշմանդամություն ունեցող անձինք աշխատանքի անցնեն պետական հատվածում, հաշմանդամություն ունեցող անձանց աջակցեն աշխատանքի անցնել մասնավոր հատվածում համապատասխան քաղաքականության ու միջոցառումների միջոցով, որոնք կարող են ներառել գործողությունների հաստատուն ծրագրեր, խթանիչ և այլ միջոցառումներ, ապահովեն, որ աշխատավայրում հաշմանդամություն ունեցող անձանց տրամադրվեն անհրաժեշտ հնարավորություններ և այլն։ 
Վերոգրյալից պարզ է դառնում, որ խոսքը գնում է օրենսդրության փոփոխության միջոցով հաշմանդամություն ունեցող անձանց համար պետական հատվածում աշխատանքի անցնելու մեխանիզմների ստեղծման մասին, իսկ մասնավոր հատվածին կարող են վերաբերել ծրագրեր, խթանիչ և այլ միջոցառումներ, որոնք տրամաբանորեն չպետք է մշտապես գործող օրենսդրության մաս կազմեն։ Այլ կերպ ասած, ներկայացված Նախագիծը անմիջականորեն չի բխում Կոնվենցիային միանալու արդյունքում ՀՀ ստանձնած պարտավորություններից։
2․ Հիմնավորմամբ ներկայացված է, որ Եվրոպական Միության անդամ 27 երկրներից 21-ում գործում է քվոտայի համակարգ։ Ուշագրավ է այն հանգամանքը, որ ԵՄ ոչ բոլոր պետություններն են գնացել նման քայլի, այլ միայն 21 անդամը, որը կազմում է ընդհանուրի 78 տոկոսը, իսկ Միության շուրջ 22 տոկոսը կազմող պետություններում, հավանաբար, գործում են այլ գործիքներ։ Այսինքն ստացվում է մի իրավիճակ, որ անգամ ԵՄ անդամ պետությունները ոչ ամբողջ կազմով են կիրառում առաջարկվող կարգավորումները, հավանաբար վերհանելով դրա բացասական կողմերը։
3․ Հիմնավորմամբ ներկայացված է այնպիսի պետությունների փորձը՝ Գերմանիա, Ֆրանսիա, Չեխիա, Իսպանիա, որոնք մեր կարծիքով համադրելի չեն Հայաստանի Հանրապետության հետ, առնվազն ներկայիս փուլում։
Ելնելով վերոգրյալից նախատեսվող կարգավորումների առնչությամբ Էկոնոմիկայի նախարարությունը վերահաստատում է հարցի վերաբերյալ նախկինում արտահայտած իր դիրքորոշումը և կրկին առաջարկում գործարար համայնքին ուղղված պարտադիր պահանջի փոխարեն դիտարկել առավել ներառական, խրախուսման մեխանիզմի վրա հիմնված կարգավորում, որի արդյունքում տնտեսավարողները կունենան շահագրգռվածություն հաշմանդամություն ունեցող անձանց աշխատանքային պրոցեսում ներգրավելու ուղղությամբ՝ հաշվի առնելով նաև այն փաստը, որ պետական համակարգի ոչ բոլոր մարմիններն են կարողանում կիրառել արդեն իսկ տևական ժամանակ գործող քվոտայի հետ կապված կարգավորումը։
Որպես օրինակ կարելի է դիտարկել Աշխատանքի և սոցիալական հարցերի նախարարության կողմից ներկայումս մշակվող «Անապահովության գնահատման համակարգով անապահով ճանաչված ընտանիքի աշխատունակ անձանց համար կարճաժամկետ ուսուցման դասընթացի կազմակերպման, աշխատանքային փորձ ձեռք բերելու համար աջակցության տրամադրման և զբաղվածության ապահովման ծրագիրը հաստատելու մասին» Կառավարության որոշման նախագիծը, որով շահառուների կայուն զբաղվածության ապահովման նպատակով՝ առաջարկվում է աջակցել շահառուին ձեռք բերելու գործատուի կողմից ներկայացված պահանջներին համապատասխան մասնագիտական հմտություններ, կարողություններ և աշխատանքային փորձ՝ գործատուի մոտ առկա թափուր աշխատատեղը համալրելու նպատակով։
Միաժամանակ, խնդրո առարկա հարցը մտահոգություն է առաջացրել նաև տնտեսավարողների շրջանում, մասնավորապես ընդգծվել են հետևյալ խնդիրները․
1.  իմպերատիվ նորմի սահմանումը հանգեցնելու է ֆինանսական բեռի ավելացման՝ ինչպես ֆիզիկական մատչելիության, այնպես էլ խելամիտ հարմարեցումների ապահովման մասով,
2․ խնդրահարույց է հաշմանդամություն ունեցող անձանց մասնագիտությունների, հմտությունների և այլ տեղեկատվության բացակայությունը, որն առաջնային նշանակություն ունի աշխատատեղերի զբաղեցման տեսանկյունից, հատկապես խոսքը գնում է առանձին մասնագիտություններին և արհեստներին, 
3․ խնդրահարույց է նաև արտադրական գործընթացի հետ հաշմանդամություն ունեցող անձանց համատեղելիության հարցը, ինչպես նաև արտադրողականության հնարավոր նվազման հետ կապված հարցը։
Ամփոփելով վերոգրյալը՝ Էկոնոմիկայի նախարարությունը գործարար միջավայրի բարելավման տեսանկյունից վերոնշյալ արձանագրության հիման վրա լրամշակված նախագծով առաջարկվող թե մասնավոր թե կազմակերպություններին վերաբերող կարգավորումները համարում է ոչ նպատակահարմար։
Այնուամենայնիվ անդրադառնալով պետական մարմիններում 4 տոկոս քվոտայի պահանջի սահմանման բացասական ազդեցությանը՝ ստորև ներկայացնում ենք նշյալ պահանջի ազդեցությունը Էկոնոմիկայի նախարարության աշխատակազմի օրինակով։
Նախարարության աշխատողների թիվը սահմանված է 394 հաստիքային միավոր, որից 325 քաղաքացիական ծառայության, 7-ը՝ քաղաքական պաշտոններ։ Նախարարությունում առկա քաղաքացիական ծառայության թափուր պաշտոնները զբաղեցվում են մրցութային կարգով, մրցույթների հայտարարությունները կազմվում են քաղաքացիական ծառայության օրենսդրությամբ սահմանված ձևաչափով, ապահովելով հավասար պայմաններ բոլոր դիմորդների համար։ Մրցույթները կազմակերպվում են քաղաքացիական ծառայության օրենսդրության պահանջներին համապատասխան՝ ապահովվելով մրցույթների անցկացման թափանցիկությունը․ մրցույթի փուլերը համապատասխանաբար հեռարձակվում և տեսաձայնագրվում են։ Ուստի հաշմանդամություն ունեցող անձինք օրենքով սահմանված կարգով կարող են մասնակցել մրցույթին ընդհանուր հիմունքներով։ 
Այս առումով բավականին բարդ խնդիր է քվոտայի չափով հաշմանդամություն ունեցող անձանց աշխատանքի տեղավորման ապահովումը։ Ինչ վերաբերում է քաղաքական պաշտոններին, ապա նրանց նշանակումներն իրականացվում եմ համապատասխանաբար ՀՀ Նախագահի և ՀՀ Վարչապետի կողմից օրենքով սահմանված ընթացակարգով։ Մնացած հաստիքները հայեցողական պաշտոններ զբաղեցնող, քաղաքացիական աշխատանք կատարող և տեխնիկական սպասարկում իրականացնող անձինք են, որոնք բավականին փոքրաթիվ են։  Ուստի քվոտայով սահմանված թիվը կարող է ապահովվել հիմնականում այս խմբերի աշխատողների միջոցով, ինչը դժվարություններ է ստեղծում  ինչպես նրանց ընտրության, այնպես էլ  նրանց համար ներառական միջավայր ստեղծելու առումով։ 
Ինչ վերաբերվում է Նախագծով նախատեսված լրացուցիչ ֆինանսական պարտավորություններին պետական բյուջեի վրա՝ հաշմանդամություն ունեցող անձանց աշխատանքի տեղավորման և նրանց համար հարկային/սոցիալական արտոնությունների կիրառման մասով, ապա հայտնում ենք, որ այն հանգեցնելու է բյուջեի վերաբաշխման անհրաժեշտության և ընթացիկ ծախսերի ավելացման: Կարծում ենք հաշմանդամություն ունեցող անձանց աշխատատեղերի քվոտայի վերանայման դրույթները կարող են խաթարել գործող համակարգի կայունությունը և լրացուցիչ վարչարարական բարդություններ առաջացնել գործատուների համար: 

